
        
            
                
            
        

    
	НОРДАЛЬ ГРИГ

	 

	НОРВЕГ

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн “СКАНДИНАВ ОРНЫ УРАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нордаль Григ Норвегийн нэрд гарсан зохиолч коммунист хүн. 1902 онд төрсөн. 

	«Холыг зорьсон хөлөг онгоц», «Хятадад өнгөрүүлсэн өдөр» гэх зэрэг олон роман зохиол болон «хайрыг булаасан Норвег» зэрэг сайхан шүлгүүдээрээ нэрд их гарсан бичгийн хүн юм. 

	Григ өөрөө Хятад, Испани, Зөвлөлт улс зэрэг олон орноор явж юм их үзэж, амьдрал гүнээ мэдэх болсон, энх тайван, эрх чөлөөг магтан дуулагч хүн билээ. 

	1943 онд германы фашистуудаас эх орноо чөлөөлөх тэмцэлд оролцож яваад амь үрэгдэх үедээ, уншигч олондоо «Энх тайвныг чандлан сахигтун» гэж гэрээсэлсэн цахилгаан бичсэн билээ.

	 


НОРВЕГ

	I

	Харах нүдний чимэг болсон

	Мөнгөн гялгар тэнгисүүд

	Хадтай эргээ цохилсон

	Хатуу ширүүн долгионууд

	Энэ бол хойд зүгийн чимэг

	Норвег сайхан нутаг

	 

	Үүрээр боссон хүмүүс

	Уйтгарт гудамжаар тэнүүчлээд,

	Үдшийн бүрэнхий болоход 

	Урц овоохойгоо барааддаг

	Энэ бол хойд зүгийн чимэг

	Хорвоод ховор Норвег. 

	 

	Өндөр уулын салхи

	Өнгөн талыг илбэсэн

	Өлсгөлөнд автагдсан хүн

	Өвсөн овоохой болгосон

	Хойд зүгийн нутаг

	Хайрт бидний Норвег

	 

	II

	Хүнд амьдралын зэрэгцээгээр 

	Хөгжилт соёл дэлгэрсээр 

	Хүний сэтгэл баясгасан 

	Хөөрхий төрсөн орон

	 

	Хоосрол ядуурлын хажуугаар

	Хосгүй байгаль цэцэглэсэн 

	Хорвоогийн ивээлт нар 

	Хааяа халаасан орон

	 

	Уйтгар гунигтай уралдан

	Өнгөт монос ургасан

	Өсвөрийн залуус боссон

	Өтгөн манан туулсан

	 

	Нуурын цэлгэр мандлаар

	Нугас шумбасан нутаг

	Цалгих тэнгисийн дээгүүр 

	Цахлай дэвсэн орон

	 

	Аягүй хүнд нөхцөлд

	Аж төрж бид

	Ашдын заяасан орноо

	Амь бие шигээ хайрлана. 

	 

	III

	Хагацалд учирсан хоёр

	Харанхуй хүйтэн шөнөөр

	Хамаг сэтгэлээ тайтгаруулахаар 

	Хоёр биеэ хайх адил

	 

	Үнэнч сэтгэлийн угаас 

	Үүрдийн нутгаа мөрөөддөг 

	Заяаны хоёр амраг шиг

	Зовлон жаргалаа хуваалцдаг

	 

	IV

	Атар хээрийн цэцгийг

	Агаарын салхи бүүвэйлэх шиг 

	Ачит Норвег нутаг

	Ард биднээ энхрийлдэг

	 

	Өлгий сайхан нутагтаа

	Өнөр олон ардууд

	Эрч хүчээ зориулаад

	Эрхэм дээдээр мандуулсан

	 

	Сагсгар ширүүн ногооноос 

	Сайхан үнэр ханхална

	Хөөрхий хонгор хүүгээ 

	Хөхүүлж сууна эх нь

	 

	Ширүүн голыг уруудан

	Шамдан сэлсэн салчид

	Хөөст долгион зүсэн 

	Хүрэх газраа чиглэнэ... 

	 

	Хайлсан мөст ус

	Хар эрчээр шуугина. 

	Хамаг амьтан сэргэж 

	Харанхуй ичээнээс гарна. 

	 

	Нарны илч харьж

	Намрын сэрүү унахад 

	Урт шөнийн харанхуйгаар 

	Устай шуурга шуугина. 

	 

	Газрын холыг чиглэсэн 

	Галуу шувуу зэллэнэ. 

	Гашуудалт дуугаар ганганана 

	Гадаад орон руу аялна. 

	 

	V

	Шөнө дундын наранд1

	Согтууран унтдаг шувуунууд 

	Нартай гялгар шөнөөр

	Навч дэлгэрдэг газар

	 

	Ургах нарны гэрэлд

	Үүрээсээ боссон шувуунууд 

	Мөнгөн далавчаа гялалзуулаад 

	Мянга түмээрээ нисдэг

	 

	Гэрэлт нар жарган

	Гэнэт харанхуй болдог 

	Хуйларсан далайн долгио 

	Хажуу эргээ цохилдог

	 

	VI

	Ард бидний баясгалан 

	Ачит Норвег орон 

	Удамт сайхан орон

	Ардын амь болсон

	Амраг хайрт орон

	Ачийг чинь бид түшиглэн 

	Аль бэрхийг туулна!

	 

	Хувь заяаг шийдвэрлэх 

	Хонгор хайрт Норвег

	Холын замыг заах 

	Хурц жолоо болог!

	 


ФИНИМАРКД ОЧИХОД

	Бүтэн шөнө давхиж 

	Бескадесд үүрээр очиж

	Аюулт шамарга арилтал 

	Амрахаар бид шийдлээ. 

	 

	Ачааны хүндийг тээж

	Алс замд давхисан

	Цаа бугаа амраан

	Чадал суулгахаар боллоо. 

	 

	Цантай өвлийн хүйтний 

	Цасан шамаргад нүдүүлж 

	Нүүрэндээ толбо суулгаж 

	Нүсэр даарч явахад

	 

	Хөл гарын хуруу

	Хүйтэн жаварт чимчигнэж 

	Харах нүдний нулимс

	Хацрыг даган урсаж байхад

	 

	Цас мөсөнд дассан

	Цаа буга шилгээн 

	Хурц хоёр туурайгаар 

	Хунгарласан цас ухаж 

	Уран мөлгөр хошуугаар

	 

	Ургаа зээргэнэ зулгааж 

	Даарсан шинжгүй зогсох нь 

	Даанч бахдалтай байлаа. 

	 

	Хүйтэн шуурга шууран

	Хүнд амьдрал ноёрхсон

	Хойд зүгийн нутаг

	Хонгор хайрт Норвег

	 

	Яс янгинасан хүйтэнд

	Янаг хүүгээ тэврээд

	Ангир уургаа хөхүүлдэг

	Ачит эх шиг санагддаг

	 

	Ашиггүй хайраар дүүрсэн

	Алаг зүрхэнд автагдан

	Цаа буга хөллөж

	Цаст уулуудыг хэрэн

	 

	Алтан нар мандаад

	Ахиж жаргатлаа уддаг

	Уйтгарт шөнө болоод

	Үүр цайтлаа залхаадаг

	 

	Хонгор сайхан нутагтаа

	Холоос би ирлээ. 

	Хатуу бэрх улиралд 

	Хатуужиж бэхжиж явлаа. 

	 

	Зантай ширүүн тэнгисүүдэд

	Загас агнадаг ардууд юм. 

	Өндөр шовх уулуудад

	Өлсгөлөнт тосгонд амьдардаг юм. 

	 

	Ажил хөдөлмөрт дарагдан

	Амьдралын төлөө тэмцэвч

	Аюулт өлсгөлөнд нэрвэгддэг 

	Ардууд энд байдаг

	 

	Алс газраас ирэхдээ

	Авчирсан юм чинь аль вэ? гэж 

	Амраг чи надаас асууж

	Аливаа учрыг лавлавал

	 

	Өссөн төрсөн биеэсээ

	Өөр юм авчраагүй гэж

	Эрхэм хайрт чамдаа

	Ичихгүй би хэлнэ.

	 

	Элэг зүрхний хайрт

	Энхрий төрсөн орондоо

	Эр биеэ зориулж

	Эрэлхэг гавьяаг байгуулна!

	 

	Өнчин ганц биеэрээ

	Өлгий нутгаа хамгаалж

	Өрнүүн сайхан жаргалыг

	Өндөр дуугаар магтана би!

	 


ВАРДО ХОТЫН ДУУЛАЛ

	Газар болгоноос салхилуулсан 

	Ганц арал бүргэлзэнэ. 

	Гаслан зовлонд автагдалгүй 

	Гуниггүй гялалзан сүндэрлэнэ. 

	 

	Ургамал амьтнаар ховорхон

	Уур мананд хучигдсан

	Алс энэ арал дээрх,

	Ард олон босоцгоон 

	Аюулт өлсгөлөнтэй тэмцэнэ. 

	 

	Хүнд бэрхийг туулж

	Хүчит тэмцлийг явуулж

	Аж төрдөг хүмүүс

	Аль муугаар амьдардаг. 

	 

	Байгалийн бэрхшээлийн хажуугаар 

	Балмад шунахай түшмэд

	Ард олныг тонож

	Амьдрах нөхцөлгүй болгож

	 

	Адгийн муугаар зовоодог

	Алдар гавьяаны туг болсон

	Ачит олон хүмүүс

	Амиа хайрлахгүй зүтгэж

	 

	Ажилч уран гараараа

	Ачит орноо мандуулдаг

	Зовлон тохиолдох үед

	Зориг нэгтэй босож

	 

	Эх орноо хамгаалж

	Эр чадлаа илтгэдэг 

	Ажилчин олны амьдралд 

	Ачит орны чимэг юм

	 

	Эрчит далайн ус 

	Эргээ цохин хөөсөрсөн

	Эх орон чамайг 

	Эрэлхэг баатар ардууд

	 

	Халуун амиа алдаж

	Бүлээн цусаа урсгаж 

	Байлдан олсон түүхтэй 

	Өндөрт ниссэн шувуу

	 

	Өнгийн цэцэг шиг харагддаг 

	Өлгий сайхан нутаг минь

	Шөнө дундын наранд 

	Сүртэй гялалзан байдаг

	 


ЗАЛУУЧУУД

	Эргэн тойронд дайсан 

	Эзэрхэг дайн шатаалаа 

	Алалдах тэмцэлд босоцгоон 

	Алдраа мандуулан тулалдъя!

	 

	— Зэрлэг дайсантай дайтах 

	Зэвсэг хаанаас олох вэ? гэж 

	Зэвхий хүйтэн дунд 

	Зүдэрч явахдаа асуув уу?

	 

	Ажилчид, амьдрал хоёрт 

	Адил тэгш итгэвэл

	Атаат дайсныг дарж

	Аливаа бэрхийг давна шүү!

	 

	Амьдрал, хүн хоёрт итгэдэг 

	Ариун зэвсгээ барьж 

	Дайн дундуур эзэмшиж 

	Дархан сурч явцгаа!

	 

	Алс холд бэлтгэсэн

	Аюулт зэвсгийн хорыг

	Ариун үзлийн хүчээр

	Арилгана сөнөөнө бид нар!

	 

	Амьдралыг сөнөөн дарагч 

	Аюулт дайны эсрэг 

	Аливааг сэргээн босгогч 

	Энх тайвны төлөө

	 

	Зориг нэгтэй босоцгоож 

	Зовлон болгоныг устгаж 

	Жирийн олон ардуудыг 

	Жаргалын замд оруулъя!

	 

	Хүний нээгээгүй бүхнийг 

	Хүслийн ёсоор нээж 

	Ариун мөрөөдлөө биелүүлж 

	Авхаалж сайтай явцгаая!

	 

	Одон орныг шинжилж

	Усны гүнийг хэмжиж 

	Цахилгаан хүчин ашиглаж 

	Цаашдын амьдралдаа хэрэглэе!

	 

	Бидний хайрлан хөгжүүлсэн 

	Байгаль хэчнээн баян юм бэ! 

	Хоосрол, гуйланчлал, үхлийг 

	Хамтын хүчээр дарна!

	 

	Дайсны хүчийг дарж, 

	Даяар энхжин жаргана!

	Нар, соёл, талхыг 

	Нийтийн хүртээл болгоно!

	 

	Энгийн олны зүрхэнд

	Эрэлхэг зориг оруулбал

	Энх тайван ялж

	Эзэрхэг дайн сөнөнө!

	 

	Энхрий жаахан үрээ

	Элгэндээ тэвэрсэн эх

	Үхээрийн дайнд орж 

	Үхэж мөхөхийг хүсээгүй

	 

	Төрсөн өлгий нутгаа

	Түмэн олон ардаа

	Төгс баялаг тариагаа

	Төгөлдөр сайхан байгалиа

	 

	Арван сар тээсэн

	Амраг үр шигээ хайрлаж

	Амь гол шигээ хайрлах

	Ариун тангаргаа өргөе.

	 


ГЕРД

	Ойрхон газар бөмбөг унаад

	Улаан гал дүрэлзэн асахад

	Улс амьтангүй байшингийн гудамжаар 

	Урагшилж явлаа, харанхуйн дотор

	 

	Алс газар аялан дуулагч

	Амраг чиний дууг сонсоод 

	Зовлонт сэтгэлээ зугаацуулан байна

	Зорьсон зүгтээ алхсаар байв

	 

	Айж цочсондоо аливааг мартаад 

	Анд нөхдөө дурсан сууж

	Амраг сэтгэлээ илчлэн байж

	Аялан дуулсны чинь би сонсож

	 

	Сэтгэл зүрх түгшүүртэй болж 

	Шөнийн харанхуйд алмайран явлаа

	Олон юмыг эргэцүүлэн бодож 

	Осолдохгүй чамайг чиглэсээр явлаа

	 

	Эгшигт дууны энэ аялгуу

	Эрхэм чиний хоолойгоос гарахдаа 

	Энгийн олон ард түмнийг

	Эрэлхэг тэмцэлд уриалж байлаа

	 

	Ургамлын үндэсний шим тэжээл 

	Өөдөө урсаж үзүүртээ хүрээд

	Үр навчаа тэжээх адил

	Уянгат дууны хүчит аялгуу

	 

	Улс түмний зоригийг сэргээн 

	Цэнхэр далайг илэн нисэх 

	Цахлай шувууны далавч шиг 

	Цэнгэл жаргалын мөрөөдөл болно. 

	 

	Чиглэн яваа миний сэтгэлд

	Чин зоригийг төрүүлэн байна.

	 


ЗАГАСЧНЫ ГЭРТ

	Задгай далайн эрэгт

	Загасчны ядуу овоохойд

	Хоёр хүүхэдтэй эхнэр 

	Хонгор хүүгээ хүлээнэ. 

	 

	Цастай хүйтэн шуурга 

	Цонхны цаагуур исгэрч

	Эрэг булангаар эргэлдэж

	Эхийн сэтгэлийг зовооно. 

	 

	Анд явсан нөхөр нь

	Ар гэртээ ирсэнгүйд

	Авгайн дотор харанхуйлаад

	Арга барагдан сууж

	 

	Өглөөнөөс хойш хоосон

	Олон хүүхдүүд орилолдоно

	Зовлонт гашуун нулимсыг нь 

	Зогсоож ядан эх нь

	 

	Загасанд тавьсан торонд 

	Заавал юм орсон байх гэж

	Эх хүн босож

	Эргийн зүг гүйв. 

	 

	Далайн эргээс

	Хумбан завинд суугаад 

	Эвхэрсэн долгионыг зүсэж

	Эр чадлаар сэлнэ. 

	 

	Сэтгэл түгшүүрт эхнэр 

	Сүхэнд хяргуулсан хожуул шиг

	Дуу гэнэт алдаад

	Дороо нам унав. 

	 

	Загасны арьс гялтганасан 

	Завины нойтон банз дээр 

	Ухаан алдсан авгай

	Удтал хөдлөхгүй хэвтэхэд

	 

	Хажууд нь нялх хүүхэд 

	Хамаг чадлаараа чарлана 

	Будант тэнгэрийн цас 

	Булан тохойгоор бургилна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэл “Скандинав орны уран зохиол” номын Гарчиг

	 

	ЗОХИОЛЧДЫН ТУХАЙ ТОВЧ ӨГҮҮЛЭХ НЬ

	 

	ДАНИЙН ЗОХИОЛЧДЫН ӨГҮҮЛЛЭГ

	 

	Абель К. : БОРООНЫ ШҮХЭР БОСЛОГО ГАРГАСАН НЬ

	Вульф Х. : МАРЬЯ

	Нексе М. А. : ХОЁР ТАХИР ДУТУУ ХҮН УУЛЗСАН НЬ

	 

	ИСЛАНД ЗОХИОЛЧДЫН ӨГҮҮЛЛЭГ

	 

	Гуннарссон Г. : ХҮҮ

	Лакснесс Х. : ШИНЭ ИСЛАНД

	Стефанссон X. : ИРГЭНИЙ ЗОРИГ

	 

	НОРВЕГИ ЗОХИОЛЧДЫН ӨГҮҮЛЛЭГ

	 

	Муен А. : ХАНС ХҮҮ ТОМ БОЛОВ

	Рунген Б. : ИХ БЭЛЭГ

	Хуаген С. : ХАРИЙН ЦЭРЭГ

	Нордаль Григ : Шүлгүүд (Франц хэлнээс Ж. Намсрай орчуулав)

	 

	ШВЕЦИЙН ЗОХИОЛЧДЫН ӨГҮҮЛЛЭГ

	 

	Мартинсон М. : МАНЦУЙ, ЦЭРЭГ ХОЁР

	Теген Г. : ХҮНДЭТ ГЭР БҮЛ

	Чельгрен Ю. : АЛЯСКААС АВЧИРСАН АЛТНЫ ЭЛС

	 

	[image: Image]

	 

	 

	 


1960 оны хэвлэл “Скандинав орны уран зохиол” номын Хэвлэн нийтлэлийн мэдээлэл

	 

	СКАНДИНАВ ОРНЫ УРАН ЗОХИОЛ

	 

	Орчуулсан X. Гунгаажав

	Редактор Ш. Очирбат

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР 

	1960

	 

	Техн. ред. Г. Долгоржав 

	Хянагч Б. Гүрсэд

	 

	Хэвлэлтэд 1960 оны 10-р сарын 29-ны өдөр 

	 

	Б— 03607 

	Зах №298

	 

	8000 ширхэг хэвлэв. 

	 

	Хэв хуудас 6,76

	Цаасны хэмжээ 84X108 1/32 

	 

	Сүхбаатарын нэрэмжит Төв Хэвлэх Үйлдвэр 

	Улаанбаатар. Сүхбаатарын талбай: 2

	
Заметки

		[←1]
	 Норвег орон аль хойд зүгт орших тул тэнд хэдэн сараар нар жаргалгүй өдөр үргэлжлээд хэдэн сар турш шөнө байдаг аж

